
Sta eloquenza me incantava,

     E per opera del boja

     Novi pati combinava

     Per far pase co la troja.

Superior al pregiudizio

     Gera tanto deventà

     Che per far la corte al vizio

     Lo voleva rispetà.

Pretendeva a forza d'oro

     Dal so fango sublimarlo,

     E col rosto del decoro

     A la megio pontelarlo.

Co sto calcolo, prodoto

     De la mia testa de cazzo

     La putana m'ò condoto

     Francamente soto el brazzo.

Prima sconto nel palcheto,

     Pò davanti i m'à zà visto

     Ostentar a san Beneto

     De sta vergine l'acquisto.

I m'à visto in certi casi

     Far dei tiri da putelo

     Co custia butava basi

     Per de soto del capelo.

Co in inquietà del so contegno

     Ghe diseva, via in malora!

     Songio un'omo, o songio un legno?

     Cossa varidistu de sora?

Disonor de la contea!

     Ti gà el conte, e ti distrata

     Co le zizole in platea

     Ti gà cuor de far la mata?

